Тексты для проверки техники чтения. 5 класс

Кунак җыйганда
  Татар халкы борын – борыннан ук бик кунакчыл халык. Ул еш кунак җыю белән бергә, үзе дә кунакка йөрергә һәвәс, аның табыны мул, ризыклары да күп төрле була. Шунысы үзенчәлекле, элек татар халык табынында бизәкләп ясалган агач савыт – саба күп куелган. Мәсәлән, аш салынган зур агач табак табынның нәкъ уртасында торган. Аш өчен зур агач чүмеч, ә ботка кебек ашлар бүлү өчен зур кашык куелган;шулар белән үзеңә кирәгенчә алып бирә торган булганнар. Шул ук вакытта элек өйнең түрендәге сәке өстәл хезмәтен үтәгән. Ул да агачтан шома итеп эшләнгән, кырыйларына, кунак утырыр өчен, матур корамалардан көрпә куелган. Табынны җыеп алгач, сәкегә йоклау өчен урын җәелгән.
   Элекке заманнарда, бигрәк тә авыл җирләрендә, өстәл һәм урындык кебек йорт җиһазлары бик сирәк йөләрдә генә очраган. 

   Өстәл янында башта ирләр утырып ашаган, аннары чират хатын – кызга җиткән. Кунак җыйганда да сәкенең бер ягына ирләр генә тезелеп уртырган. Ир белән хатынның парлап утыруы бик сирәк күзәтелгән.

   Тора – бара аш – су әзерләүнең ысуллары үзгәрә, яхшыра бару белән бергә, өстәл янында утыруның рәвеше, мәгънәсе дә үзгәрә, ягъни заманча итеп һәм вакытына туры китереп оештырыла.
   Кунак өстәле, өйнең зурлыгына, кунакларның санына карап, төрлечә тезелә ала. Мәсәлән, туры бер рәт кенә итеп, ягъни туры гына өстәл әзерләнә, әмма өстәл түгәрәк тә булырга мөмкин. “Т”, “П”, “Ш” хәрефләренә охшатып та тезәргә ярый. Халык: “Түгәрәк өстәлнең түре юк”, - ди. Бу сүзләрдә тирән мәгънә ята. Димәк, өстәлдә сый һәрвакыт җитәрлек,  кая утырсаң да барыбер. Бу исә өстәлнең күркәмлеген, килгән кунакларның бертигез дәрәҗәдә булуларын һәм бердәмлеген аңлата.
   Шулай да, кунак табынының түре дә бар, чөнки кунаклар нинди дә булса бер вакыйга уңае белән җыела бит. Шуның өчен кунак җыюга сәбәпче кешеләр иң түргә утырырга хаклырак. Хуҗа кунакның сау – сәламәт килүен хуплап каршы ала, аягүрә торып сыйлый һәм күңелен күрә, аны хөрмәт итә.

 

(“Табын серләре” китабыннан)

Гөлләр үстерик
   Гөлләр безнең тормышыбызгы аерым бер ямь бирә. Безнең әниләр, әбиләр борын – борыннан гөл үстерү серләренә йөрәнгәннәр. әгәр сез дә бу күркәм эшкә кече яшьтән өйрәнәсез икән, сезнең өйдә һәрчак гүзәллеккә урын булыр.

   Гөл утырту өчен, барыннан да элек, туфракны дөрес сайларга кирәк. Бүлмә гөлләре үстергәндә, урман туфрагы, балчыклы кәс, черемә, торф һәм эре бөртекле елга комы катнашмасы файдаланыла. Гөл туфрагы азык матдәләренә бай, дым һәм һаваны яхшы үткәрә торган булырга тиеш.
   Гөл үстерү өчен, юкәлек яисә каенлыктагы урман туфрагы әйбәт. Моның өчен, коелган яфрак катламын ачып, җирнең өске өлешен кырып алалар. Кәс туфрагын исә көтү йөри торган җирдән алырга мөмкин. Туфракка үлән тамырлары кермәсен. Аны гадәттә көзге якта әзерлиләр һәм коры урында саклыйлар.

   Гөлләр өчен савытның зурлыгы, нинди булуы да әһәмиятле. Төрле – төрле консерв савытлары бүлмәне ямьсезләп кенә калмый, гөлләрнең үсешенә дә зыян китерә. Чөнки тимер савытлар һава үткәрми. Гөл савыты матур да, үсемлекнең үсүе өчен уңайлы да булырга тиеш.
   Яз – бүлмә гөлләренең күчереп утырту чоры. Аерым очракта, гөл чүлмәге ватылса яки үсемлек “чирли” башласа, аны елның башка вакытларында да күчерәләр. Бер нәрсәне онытмаска кирәк: чәчәктә утырган яисә чәчәккә бөреләнгән гөлләрне күчереп утырту түгел, урыныннан кузгатырга да ярамый. Тиз үсә торган гөлләрнең күбесен ел саен, ә пальма, роза кебекләрен дүрт – биш елга бер мәртәбә генә күчереп утырталар.

   Гөлләрне күчереп утыртканда, туфракларын таркатмаска кирәк. Савыт – саба төбенә чүлмәк ватыгы, агач күмере, эре ком яки керамзит салып дренаж ясау файдалы.

   Гөл утыртканда, яңа чүлмәк савытларны 15 – 20 минут суда тотып, аннары бераз җилләтәләр. Ә иске савытларны яхшылап кайнар су белән юарга һәм дезинфекцияләргә кирәк. Үсемлекне күчергәч, савыт төбенә үтәрлек итеп су сибәргә һәм аны кояш нурларыннан читкәрәк куярга киңәш ителә. Ике - өч көннән соң, өстәмә су сибеп, гөлне кояшлы урынга чыгарырга була.

   Гөлнең яфраклары тәрәзә пыялаларына тиеп торса, җәйге кояшта көяргә, ә кыш көне туңарга мөмкин. Кышын гөл тамырлары туңмасын өчен, тәрәзә төбенә агач аслык, ә җәен, кирәгеннән артык җылынмасын өчен, гөл савытының кояшлы ягына кәгазь куялар.
   Туфрак бик дымланса, ул әчеләнә, гөлләрнең яфраклары коела. Туфрак коры торса да үсемлеккә зарарлы. Су сипкәндә, үсемлекнең яше, көннәрнең нинди булуы һәм бүлмәнең температурасы исәпкә алына.

   Бүлмә гөлләренә сибү өчен кар һәм яңгыр сулары әйбәт. Ләкин нинди генә су алынса да, бер тәүлек бүлмәдә тотылырга тиеш. Гөлләрне өстәмә тукландырганда, минераль һәм органик ашламалар кулланыла. Алар чәчәк кибетләрендә сатыла.

   Кешеләр кебек үк,  гөлләр дә кайгыра, шатлана, елый беләләр. Үсеп утырган гөлнең берәр ботагын сындырсаң, ул сызлана, рәнҗи, елый. Аның сынган ботакларыннан яшь тама...
 Гөл үзен тәрбияләп үстергән кешегә беркайчан да бурычлы булып калмый: елмаеп, рәхмәтен беледереп, шау чәчәк атып утыра.

(“Мең дә бер киңәш” китабыннан)

